
QORTI TAL-MAĠISTRATI (GĦAWDEX)
BĦALA QORTI TA’ ĠUDIKATURA KRIMINALI

Maġistrat Dottor Brigitte Sultana LL.D., LL.M (Cardiff) Adv. Trib. Eccl. Melit.

Illum, 12 ta’ Settembru 2023

Kawża numru 29/2023

Ir-Repubblika ta Malta

(Spetturi Mario Xiberras u Jeffrey Scicluna għall-Kummissarju tal-Pulizija u Dr. Ramon Bonett Sladden għall-Avukat Ġenerali
vs

Marlon Camilleri residenti fl-indirizz 6, “Mercure Hse”, Triq Piju Ċellini, In-Nadur, Għawdex, u detentur tal-karta tal-identità Maltija bin-numru 0023503H

Il-Qorti; 

Rat l-imputazzjonnijiet miġjuba fil-konfront ta Marlon Camilleri li qed jiġi akkużat talli nhar it-tnejn (2) ta’ Settembru tas-sena elfejn u tlieta u għoxrin (2023) għall-ħabta tal-17:21 (il-ħamsa u wieħed u għoxrin minuta ta’ wara nofsinhar) fi Triq Piju Ċellini fin-Nadur, Għawdex, u/jew f’postijiet oħrajn f’dawn il-Gżejjer:

1. Volontarjament ta n-nar lil vettura, ċioè l-vettura tal-għamla Honda u mudell SH100T bin-numru ta’ reġistrazzjoni CBG375, meta ġewwa l-vettura ma kien hemm ebda persuna fil-waqt tal-ħruq, u din il-vettura kienet b’mod li ma setgħetx tqabbad ħruq lil xi bini ieħor, għarix, jew lok ieħor;[footnoteRef:1] [1:  Art. 318 tal-Kodiċi Kriminali] 


2. Fl-istess żmien, lok, u ċirkostanzi volontarjament ta n-nar lil vettura, ċioè l-vettura tal-għamla Generic u mudell Race 125 bin-numru ta’ reġistrazzjoni DBZ997, meta ġewwa l-vettura ma kien hemm ebda persuna fil-waqt tal-ħruq, u din il-vettura kienet b’mod li ma setgħetx tqabbad ħruq lil xi bini ieħor, għarix, jew lok ieħor;[footnoteRef:2] [2:  Art. 318 tal-Kodiċi Kriminali] 


3. Fl-istess żmien, lok, u ċirkostanzi volontarjament ħassar, għamel ħsara, jew għarraq ħwejjeġ ħaddieħor, ċioè:

i. il-vettura tal-għamla Honda u mudell SH100T bin-numru ta’ reġistrazzjoni CBG375, proprjetà ta’ Mary Camilleri u/jew persuna jew persuni oħra oħra;

ii. il-vettura tal-għamla tal-għamla Generic u mudell Race 125 bin-numru ta’ reġistrazzjoni DBZ997, proprjetà ta’ Angelo Camilleri u/jew persuna jew persuni oħra;

iii. il-faċċata ta’ dar fi Triq Piju Ċellini, In-Nadur, Għawdex, liema dar tappartjeni lil Mary Camilleri u/jew Angelo Camilleri u/jew persuna jew persuni oħra;

l-ammont ta’ liema ħsara jeċċedi elfejn u ħames mitt Ewro (€2,500)[footnoteRef:3]; [3:  Art. 325(1)(a) tal-Kodiċi Kriminali] 


4. Talli saq xi motor-cycle jew quad bike, jiġifieri vettura bil-mutur tal-għamla u l-mudell Kentoya Sinner, bin-numru ta’ reġistrazzjoni ICI312, meta ma kienx f’dak il-ħin liebes crash helmet[footnoteRef:4]. [4:  Regolament 123(2) tal-L.S. 65.11 u Art. 55 tal-Kapitolu 65 tal-Liġijiet ta’ Malta] 


i. Qorti ġiet mitluba wkoll sabiex tipprovdi għas-sigurtà ta’ Mary Camilleri u Angelo Camilleri, billi jekk jidhrilha li huwa xieraq u neċessarju u taħt dawk il-kundizzjonijiet kollha li tqis xierqa u opportuni, toħroġ ordni ta’ protezzjoni ai termini tal-Artikolu 412Ċ tal-Kodiċi Kriminali;

ii. f’każ ta’ ħtija, barra milli tapplika l-piena skont il-liġi, tapplika l-Artikoli 382A, 383, 384, u 385 tal-Kodiċi Kriminali għas-sigurtà tal-partijiet leżi;

iii. f’każ ta’ ħtija għar-reati kollha hawn fuq imsemmija jew għal wieħed biss jew għal uħud minnhom, tħaddem kontra l-ħati d-dispożizzjonijiet tal-Artikoli 15A u/jew 28H tal-Kodiċi Kriminali, u dan minbarra li tinfliġġi l-piena jew pwieni li tistabbilixxi l-liġi;

iv. f’każ ta’ ħtija għar-reati kollha hawn fuq imsemmija jew għal wieħed biss jew għal uħud minnhom, tħaddem kontra l-ħati d-dispożizzjonijiet tal-Artikoli 532A u/jew 532B u/jew tal-Artikolu 533 tal-Kodiċi Kriminali, u dan minbarra li tinfliġġi l-piena jew pwieni li tistabbilixxi l-liġi.


Rat id-dokumenti eżebiti u l-atti proċesswali kollha. 

Semgħet, waqt is-seduta tallum, lill-imputat jammetti l-imputazzjonijiet kollha miġjuba kontra tieghu u semgħetu jikkonferma l-ammissjoni tiegħu anke wara li l-Qorti tagħtu żmien jirrikunsidra l-pożizzjoni tiegħu barra mill-awla tal-Qorti. 

Semgħet is-sottomissjonijiet dwar il-piena idonea li għandha tiġi nflitta fil-konfront tal-imputat u dana fir-rigward tal-imputazzjonijiet addebitati fil-konfront tiegħu. 

Ikkunsidrat
 
Illi l-imputat ammetta l-imputazzjonijiet kollha miġjuba fil-konfront tiegħu u dawn għalhekk ġew sodisfaċentement pruvati. 

Illi, meta tiġi biex tikkunsidra l-piena li għandha tiġi nflitta fil-konfront tal-imputat, il-Qorti ser tieħu in kunsiderazzjoni l-ammissjoni bikrija tiegħu, il-fatt illi ikkopera mall-pulizija fl-investigazzjonijiet taghha kif ukoll il-fatt illi għandu fedina penali nadifa.

Għal dawn il-motivi, il-Qorti, wara li rat l-Artikolu 318 u 325(1)(a) tal-Kodiċi Kriminali, Regolament 123(2) ta LS 65.11 kif ukoll Artikolu 55 tal-Kap 65 Liġijiet ta Malta u l-Artikolu 28A tal-Kodiċi Kriminali issib lill-imputata ħati ta’ l-akkuzi kollha miġjuba kontrih. 

Ghaldaqstant wara l-ammissjoni ta’ l-akkużat issib lil akkuzat Marlon Camilleri ħati ta’ l-imputazzjonijiet miġjuba kontrih u tikkundannah ghal sena (1) ħabs li bl-applikazzjoni ta’ l-Art. 28A tal-Kap 9 tal-Liġijiet ta’ Malta huma sospizi għal perjodu ta’ tlett (3) snin.  

Barra minn hekk, il-Qorti ai termini ta’ l-Art. 412D tal- Kap 9 tal-Liġijiet ta’ Malta  qed tpoġġi lil Marlon Camilleri taħt ordni ta’ trattament, annessa ma din is-sentenza u tifforma parti integrali mill-istess,  sabiex huwa jkun jista jingħata kura psikjatrika.

Il-Qorti spjegat lil akkużat il-konsegwenzi illi jkollu jiffaċċja jekk huwa jikkommetti reat iehor fil-perjodu operattiv ta’ din is-sentenza, jew jekk ma jottemporax ruhu ma’ l-ordnijiet maħruġa minn din il-Qorti f’din is-sentenza.

Il-Qorti tordna in-notifika ta’ din is-sentenza lil Uffiċju tal-Probation u Parole.

                                                                        (ft.)  Dr. Brigitte Sultana                                                         
                                                                                      Maġistrat


                                                                             (ft.)  Diane Farrugia
                                                                                      Deputat Reġistratur 

Vera Kopja

